
       Хожели районы

Жынаят ислери бойынша Хожели районы суды өз имаратында, ашық суд мәжилисинде, басшылық етиўши – усы судтың баслығы И.Алланиязов, судья жәрдемшиси Г.Бердиеваның хаткерлигинде, тәреплерден: мәмлекетлик айыплаўшы – Хожели районы прокурорының аға жәрдемшиси Б.Абыллаева, жәбирлениўши А.Пурханов, судланыўшылар М.Реймов хәм А.Сержановлар, олардың қорғаўшысы “XOJAYLI ADILLIK” адвокатлық бюросы адвокаты Р.Джумановтың қатнасында,
1-2314-2101/39 (№352361/2021-21RB)-санлы жынаят исин көрип шықты. 
Ис ҳалатларына көре:

Реймов Мелис Балтабаевич (Reymov Melis Baltabayevich), 1981-жыл 12-июль күни Нөкис қаласында туўылған, миллети қарақалпақ, Өзбекстан Республикасы пуқарасы, мағлыўматы орта, депутат емес, награда алмаған, партия қатарында жоқ, ўақтынша жумыссыз, семьясынан ажырасқан, алдын судланбаған, Хожели районы, Жемисли көшеси, 1-жайда жасайды, 2021-жыл 24-апрель күни жеке кепиллик бас шарасы қолланылған, айыплаў дәлалатнама нусхасын 2021-жыл 05-май күни алған.
Өзбекстан Республикасы Жынаят Кодексиниң 277-статьясы 2-бөлими
«б» бәнтинде көрсетилген жынаятты ислегенликте айыпланған.

Сержанов Азамат Жиенбаевич (Serjanov Azamat Jiyenbayevich), 1978-жыл 08-октябрь күни Хожели районында туўылған, миллети қарақалпақ, Өзбекстан Республикасы пуқарасы, мағлыўматы орта, депутат емес, награда алмаған, партия қатарында жоқ, ўақтынша жумыссыз, семьялы 2 перзентли, алдын судланбаған, Хожели районы, Пригородная көшеси, 119-жайда жасайды, 2021-жыл 24-апрель күни жеке кепиллик бас шарасы қолланылған, айыплаў дәлалатнама нусхасын 2021-жыл 05-май күни алған.
Өзбекстан Республикасы Жынаят Кодексиниң 277-статьясы 2-бөлими
«б» бәнтинде көрсетилген жынаятты ислегенликте айыпланған.

Суд, судланыўшылардың көрсетпелери менен, жарыс, ақырғы сөзлерин, жәбирлениўшиниң көрсетпелерин, мәмлекетлик айыплаўшы хәм қорғаўшы адвокаттың пикирлерин тыңлап, ис материалларын тексерип ҳәм оларға баҳа берип, төмендегилерди
а н ы қ л а д ы:

М.Реймов 2021-жыл 19-март күни саат 20:00 лер шамасында Хожели районы “Хожели” көшеси бойында жайласқан “Кружка” кафесинде таныслары А.Сержанов ҳәм И.Шараповлар менен бирге спиртли ишимлик ишип отырып мәс ҳалында, кафеде қоңсы столда отырған А.Пурханов ҳәм Н.Абдимуратовларға қарата “алға қарақалпақ” деп бәлент даўыста бақырады, олардың бул хәрекетлерине наразылық билдирип, тыныш аўқатланыўларын соранған қоңсы столдағы А.Пурхановтыӊ ҳәрекетине наразы болып, еки тәреп ортасында келиспеўшилик келип шыққан. Буны еситкен кафе ийеси Н.Атажанов олардың жанына барып, шаўқым шығарған М.Реймов, А.Сержанов хәм И.Шараповларға шаўқым шағармаслықлары ҳаққында айтып ескерткенине қулақ аспағанлықлары ушын кафе ийеси оларды кафеден шығарып жибереди. Бирақ, М.Реймов шериклери А.Сержанов ҳәм И.Шараповлар менен бирге кафеге қайтып кирип, кафе ишинде өзлериниң столында тыныш аўқатланып отырған А.Пурханов ҳәм Н.Абдимуратовлардың жанына барып, А.Пурхановқа өз-ара сөйлесип алыўларын айтып оларды кафеден сыртқа алып шығып, кафе алдында А.Пурханов пенен өз-ара сөйлесип турған ўақтында жәмийетлик орында жүрис-турыс қағыйдаларына қастан ҳүрметсизлик көрсетип, А.Пурхановтың жүзине шеп қолы менен урыўы нәтийжесинде еки ортада жәнжел келтирип шығарып, кейиншелик шериги А.Сержанов пенен бир топар болып, А.Пурхановтың бет-жүзи ҳәм басына қоллары менен урып қастан дене жарақатын жеткерген.
Тайынланған суд-медициналық экспертизасының 2021-жыл 24-март күнги 20-санлы жуўмағында А.Пурханов ден-саўлығының 6-күннен көп 21-күннен кем болған мүддетке бузылыўына алып келген «жеңил» дәрежели дене жарақатын алғанлығы көрсетилген.

Солай етип, Реймов Мелис Балтабаевич өзиниң бийзарылық, яғный жәмийетлик орында минез-қулық қағыйдаларына қастан ҳүрметсизлик көрсетип, бир топар шахслар болып урыў-сабаў, денеге жеңил жарақат салыўда сәўлеленген ис-ҳәрекетлери менен Өзбекстан Республикасы Жынаят кодексиниң 277-статьясы 2-бөлими “б” бәнтинде нәзерде тутылған жынаятты қастан ислеген.
А.Сержанов 2021-жыл 19-март күни саат 20:00 лерде Хожели районы “Хожели” көшеси бойында жайласқан “Кружка” кафесинде таныслары М.Реймов ҳәм И.Шараповлар менен бирге спиртли ишимлик ишип отырып мәс ҳалында, кафениң өзлери отырған столға қонсы столында отырған пуқаралар А.Пурханов ҳәм Н.Абдимуратовларға қарата “алға қарақалпақ” деп бәлент даўыста бақырып, шаўқым шығарып, өз столында тыныш аўқатланып отырған А.Пурханов ҳәм Н.Абдимуратовлардыӊ мунәсибет билдирмегенликлеринен наразы болып, еки ортада келиспеўшилик келтирип шығарып, шаўқымды еситкен кафе ийеси Н.Атажанов олардың жанына барып шаўқым шығармаслықлары ҳаққында айтып ескерткенине қулақ аспағанларынан соң, кафе ийеси оларды кафеден шығарып жибергенлигине қарамастан, шериклери М.Реймов ҳәм И.Шараповлар менен бирге кафеге қайтып кирип, кафе ишинде аўқатланып отырған А.Пурханов ҳәм Н.Абдимуратовлардың жанына барып, А.Пурхановқа өзлериниӊ наразылығынан келип шығып өз-ара сөйлесип алыўларын айтып оларды кафеден сыртқа алып шығып, кафе алдында А.Пурханов пенен шериги М.Реймовтың өз-ара сөйлесип турған ўақтында жәмийетлик орында журис-турыс қағыйдаларына қастан ҳүрметсизлик етип, шериги М.Реймов А.Пурхановтың жүзине шеп қолы менен урыўы нәтийжесинде еки ортада келип шыққан жәнжелге қосылып бир топар болып, А.Пурхановтың бет-жүзи ҳәм басына қоллары менен урып қастан дене жарақатын жеткерген.

Тайынланған суд-медициналық экспертизасының 2021-жыл 24-март күнги 20-санлы жуўмағында пуқара Пурханов Асқарбай Жумабаевич ден-саўлығының 6-күннен көп 21-күннен кем болған мүддетке бузылыўына алып келген «жеңил» дәрежели дене жарақатын алғанлығы көрсетилген.

Солай етип, Сержанов Азамат Жиенбаевич өзиниң бийзарылық, яғный жәмийетлик орында журис-турыс қағыйдаларына қастан ҳүрметсизлик көрсетип, бир топар шахс болып урыў-сабаў, денеге жеңил жарақат салыўда сәўлеленген ис-ҳәрекетлери менен Өзбекстан Республикасы Жынаят кодексиниң 277-статьясы 2-бөлими “б” бәнтинде нәзерде тутылған жынаятты қастан ислеген.
Судта судланыўшы Реймов Мелис Балтбаевич, өзине қойылған айыплаўға қысман ықрар болып, 2021-жыл 19-март күни Хожели районы Бәнтликке көмеклесиў орайына барғанын, ол жерде танысы Азамат Сержановты ушыратып қалғанын, жумысларын питкерип болған соң бәнтлик орайы баслығы болған танысы Руслан оларға «Кружка» кафесинде байрам қабаты болған соң дастурхан “жайып берип” өзи кеткенин, бул жерге танысы Ильяс та келип оларға қосылғанын, аўқатланып, арақ ишип отырғанларын, екинши столға, кейиншелик исмин билиўинше Асқар Пурханов танысы Нажим менен келип отырғанын, ишип отырып өзлери “Алға Қарақалпақстан” деп бақырғанларын, кейин А.Пурхановлар менен келисе алмай қалып, кафениң ийеси оларды кафеден шығарып жибергенин, ишкериде шаўқымда Асқардың не деп атырғаны еситилмегени ушын анықлық киритиў ушын А.Пурхановты сыртқа шақырғанларын, қастан төбелесиў нийети болмағанын, сыртта сөйлескенлеринде Асқар оны анасынан сөккенин көтере алмай А.Пурхановты урып салғанын, оны қастан урмағанын, жәмийетлик тәртипти бузғанын тән алыўын, пушайман екенин, жәбирлениўшиден кеширим сораўын билдирип, судтан жеңил жаза тайынлаўды сорады.
Судта судланыўшы Сержанов Азамат Жиенбаевич, өзине қойылған айыпты қысман мойынлап төмендегилерди, яғный 2021-жыл 19-март күни районлық Бәнтлик орайында танысы Мелисти ушыратып, жумыслары питкен соң оларды танысы Руслан байрам алды шайға шақырғанын, «Кружка» кафесине барғанларын,. Руслан көп отырмастан кафеден кетип қалғанын, Ильяс келип оларға қосылғанын, оларды аўылда көпшилик «Алға қарақалпақ» деп атайтуғынларын айтысып сөйлесип отырғанларын, қоңсы столдан А.Пурханов олардың жанына келип, «үйиңизге барып бақырың» дегенин, А.Пурхановтың олардың столына келиўден мақсети оларға шаўқымласпай тыныш отырың деў болғанын, буған Мелис араласып, олар өз-ара келисе алмай қалғанларын, олар бир-бирин сөккенин, кафениң ийеси келип оларды ол жерден шығарып жибергенин, Асқар менен Мелис сыртта сөйлесип турып, кейин еситиўинше Асқар Мелисти сөккенин, Мелис Асқарды урғанын, соң Нажиматдин Ильясты урғанын, Асқар келип оны урғанын, өзи төбелес шығармағанын, А.Пурханов оны урғаннан кейин өзин қорғаў мақсетинде қолын силтегенин, өзин жоғалтып қойғанынан кейин көзин ашқанында үйинде оянғанын, тергеў дәўиринде А.Пурханов оны урды деп көрсетпе бергениниң себеби А.Пурхановқа қарсы арза жазганынан кейин сондай көрсетпе берди деп ойлаўын, дәслепки тергеў ўақтындағы көрсетпелерин тастыйықлаўын, қылған қылмысынан пушайман екенин билдирип, судтан жеңиллик бериўди сорады.

Судланыўшылар М.Реймов хәм А.Сержановлар судта қысман ықрарлық билдирип көрсетпелер берген болса да, олардың айыбы судта соралған жәбирлениўши хәм гуўалардың көрсетпелери менен өз тастыйығын тапқан.

Судта жәбирлениўши Пурханов Асқарбай Жумабаевич, 2021-жыл 
19-март күни саат 19:30 ларда балдызы Нажиматдин менен бирге Хожели районы “Хожели гузары” көшеси бойында жайласқан “Кружка” кафесине барғанын, Нажиматдин екеўи буйыртпа қылған затларын жеп ишип отырғанларында, кафеге киргенде шеп тәрептен биринши столда отырған үш еркек кисилер “Алға Қарақалпақ” деп бақырғанын, олардан биреўи арқасына қарап “сизлерам қарақалпақсызба бақырың” дегенин, сол ўақыт Азаматқа “бизлер менен не жумысың бар, өзлериңиз-өзлериңиз бенен отыра бермейсизба, не ҳаққың бар бизлер менен, мен хүкиметтиң адамыман” дегенин, кейин Азамат Сержановтың столында қара кожа куртка кийип отырған кейиншелик билиўинше Мелис Реймов оларға қарап “қарақалпақсаңба не бақырмайсыз” дегенин, сол ўақыт оның жанында отырған балдызы Нажим Мелислерге қарай “братан не деп бақырыў керек, не жумысыңыз бар бизлер менен” дегенин, Мелислер бақыр шақыр қыла бергеннен кейин кафениң ийеси Надыр Мелислер отырған столға барып, оларға не шаўқым шығарып отырсыз деп кафеден шығарып жибергенин, бираздан соң Мелис келип оны өзлери менен бирге кафеден сыртқа алып шығып кеткенин, кафедан сыртқа шыққанында изинен балдызы Нажиматдин де шыққәнын, сыртта Мелис пенен сөз алысып қалғанын, оны анадан сөккен –сөкпегенин еслей алмаўын, Мелис оны бирден қолы менен оң көз асты мурын тәрепине урып жибергенин, Мелистиң урғанынан сол жерде жерге қулағанын, соң төбелес болып кеткенин, оны М.Реймов урғанын, А.Сержанов урмағанын, судланыўшыларға даў жыры жоқ екенин билдирди. 

Судта гуўа Сейтниязов Дауранбек Ерназарович, 2021-жыл январь айынан баслап «Кружка» кафесинде официант болып ислеп келиўин,
2021-жыл 19-март күни кеште еки столда отырған адамлар өз-ара жәнжеллесип қалғанын, усы столлардағы адамларға хызмет көрсеткенин, кафе баслығы Н.Атажанов келип, М.Реймовларды кафеден шығарып жибергенин, олар есапласып шығып кеткеннен кейин және кафеге киргенин, сыртта еки тәреп кафе алдында өз ара сөйлесип турған ўақтында кафеде шеп тәрепте биринши столда отырған 3 кисиниң үстине қара реңли кожа куртка кийгени, алдында ол менен сөйлесип турған кафеде шеп тәрепте екинши столда отыған үстине кара куртка кийген кисиниң жүзине бирден мушы менен урғанын көргенин, қара куртка кийген киси жерге жығылғанын, сол ўақыт қара куртка кийген бир муш жеп жерге жығылған кисиниң қасындағы үстинде ақ реңли жемпер, басында қара реңли шапка кийген екинши киси, қара кожа кийген кисиниң касында турған бойы келтелеўден келген үстине күл реңли курткасы болған кисини мушы менен бир урып жерге жығылтқанын, соң еки тәреп те орынларынан турып төбелесип кафениң алдынан ары карай асфальт жол жаққа шығып кеткенин билдирди.
Судта гуўа Абдимуратов Нажиматдин Жетписбаевич, жәбирлениўши А.Пурханов оның жездеси екенин, 2021-жыл 19-март күни саат 19:30 ларда жездеси Асқар менен ушырасып, аўқатланыў ушын «Кружка» кафесине барғанларын, кафеде аўқат буйыртпа етип отырғанларында биринши столда отырған кисилер өзлери «Алға қарақалпақ» деп тост айтып ишип отырғанын, кейин оларға да «бақырың» дегенинде «бизлер менен не жумысың бар» дегенлерин, соң олар менен сөз алысып қалғанларын, кафениң ийеси Мелис ҳәм Азаматлардың столының қасына барып олар менен сөйлесип оларды кафеден шығарып жибергенин, олардың ишинде Ильяс деген бала келип кеширим сорағанын, арадан бес минутлар ўақыт өтип Мелис және кафеге қайтып кирип олардың столына келип «жүриң сыртқа шығын сөйлесип алайық» дегенин, ҳәммемиси кафениң алдына шыққанында Мельс пенен Асқар жездеси екеўи сөйлесип турғанында, Мелис Асқарды урып жибергенин, өзи албырап қалғанынан Мелистиң қасындағы баланы урайын деп ойлап қолын жумсағанын, бирақ тиймей қалғанын, А.Сержанов А.Пурхановты урған болыўы мумкинлигин, себеби ол жерде бирден ҳәмме бир-биреўди урғанын, кейин үйлерине қайтқанын, дәслепки тергеў дәўиринде берген көрсетпелерин тастыйықлаўын билдирип көрсетпе берди.
Судта гуўа И.Шарапов, 2021-жыл 19-март күни танысы Реимов Мелиске телефон қылғанында ол «Кружка» кафесине шақырған соң барғанын, ол жерде Мелис, Азамат ҳәм биржаның баслығы Русланлар үшеўи отырған болғанын, Руслан кетип қалғанын, Мелис пенен Асқар оған белгисиз жағдайға көре ерегисип қалғанын, оларға еки мәрте қойың деп айтқанын, соң олар қайтыў мақсетинде кафеден далаға шыққан ўақтында Мелис кафеге кирип Асқарды далаға алып шыққанын, Асқарға оның қасындағы Нажиматдин де ерип шыққанын, Мелис пенен Асқар екеўи сөз алысып турған ўақтында Мелис қолы менен Асқарды урғанын, соң Асқардың қасында болған Нажиматдин оны қолы менен бир урғанын, жерге қулағанын, орнынан тураман дегенше олар төртеўи арман карай айқасып кетип қалғанын, олардың изинен жүрип кафе алдындағы тапшаннан айланып асфальт жолға шығып жолда турғанында Азамат жерге қулағанын, Азаматтың қасына жүгирип барғанын, соң өзи жолда Дамас такси тоқтатып Мелис пенен бирге Азаматты Дамасқа салып алып кеткенлерин билдирди.

Судланыўшылардың айыбы буннан тысқары төмендеги далиллер жыйындысы менен де тастыйықланады, яғный: 
Жынаят иси бойынша ўақыя болған жерди көзден кешириў баяннамасы ҳәм схемасы менен (Истиң 9-10 бети); 
А.Пурхановқа тайынланған суд-медициналық экспертиза жуўмағында оған жеңил дәрежедеги дене жарақаты жеткерилгени менен (Истиң 22-24 бетлери); 
Айғақлы зат еки дана ДВД дисктеги жәмийетлик орында мушласыў сәўлеленген видеокөринислер менен (Истиң 48, 60-63, 96-97, 103-104 бетлери); 
Ис бойынша гүўа қатарында соралған пуқаралар А.Генжеев, Д.Сейтниязов, Н.Атажанов, Н.Абдимуратов, И.Шараповлардың көрсетпелери ҳəм жүзлестириў баяннамалары менен (Истиң 64-66, 68-70, 88-90, 92-95, 99-102 бетлери); 
Ис бойынша тәреплер ортасында өткерилген жүзлестириў баяннамалары менен (Истиң 84-86, 107-109, 110-113 бетлери);
Жәбирлениўши А.Пурхановтың көрсетиўлерин ўақыя болған жерде тексериў тергеў ҳәрекети менен (Истиң 124-128 бетлери) тастыйықланады.
Сорастырыў дәўиринде 2021-жыл 24-апрель күнги қарары менен А.Пурханов, Н.Абдимуратов хәм И.Шараповлардың хәрекетлеринде жынаят аламатлары болмағанлықтан, истиң оларға қараған тәрепи ӨзР ЖПКниң 83-статьясы 2-бөлимине тийкар қысқартылған (Истиң 134-бати);

Усы қарар менен А.Пурхановтың М.Реймовты хақарат қылған хәм А.Сержановқа дене жарақатын жеткерген тәрепинде ӨзР ХЖхКниң
41-статьясы хәм 52-статьясы 2-бөлиминде көрсетилген, Н.Абдимуратовтың И.Шараповқа дене жарақатын жеткерген тәрепинде ӨзР ХЖхКниң 52-статьясы 2-бөлиминде көрсетилген хәкимшилик хуқықбузарлық аламатлары болғанлықтан истиң оларға қараған тәрепи хәкимшилик ис қозғатылып, материал түринде бөлип алынып, Хожели районы ИИБниң ХПБне жибериў хаққында қарар қабыл етилген (Истиң 134-бети).
Суд, сорастырыў уйымы тәрепинен М.Реймовтың ҳәрекетлери Өзбекстан Республикасы ЖКниң 277-статьясы 2-бөлими «б» бәнти менен дурыс квалификация етилген деп есаплайды. Себеби, Өзбекстан Республикасы ЖКниң 277-статьясы 2-бөлими «б» бәнтинде, бийзарылық, яғный жәмийетте жүрис-турыс қағыйдаларын қастан менсинбеслик, урыў, денеге жеңил дәрежели жарақат жеткериў бир топар шахслар тәрепинен сəдир еткенлик ушын жуўапкершилик белгиленген.

Сондай-ақ, Өзбекстан Республикасы Жоқарғы суды Пленумының 
2002-жыл 14-июнь күнги «Бийзарылыққа байланыслы ислер бойынша суд әмелияты ҳаққында»ғы 9-санлы қарарының 1-бәнтинде, жәмийетте жүрис-турыс қағыйдаларын менсинбеслик дегенде нызамларға, әдеп-икрамлық нормаларына, жәмийетте бар болған үрип-әдеп ҳәм дәстүрлерге ҳүрметсизлик түсинилетуғынлығы, нызам мазмунына көре, айыпкер өзиниң ҳәрекетлери менен жәмийет тәртибин бузып атырғанлығын аңлаўы лазымлығы, бунда усы ҳәрекетлер менен жәмийет тәртибин бузыў ортасында себепли байланыс болыўы шәрт екенлиги ҳаққында түсиндирмелер берилген.

Ис ҳалатларына көре, М.Реймов жәмийетлик орында жүрис-турыс қағыйдаларына қастан ҳүрметсизлик көрсетип, А.Пурхановтың жүзине шеп қолы менен урыўы нәтийжесинде еки ортада жәнжел келтирип шығарып, кейиншелик шериги А.Сержанов пенен бир топар болып, А.Пурхановтың бет-жүзлерине ҳәм басына бир неше мәрте қоллары менен урып қастан жеңил дене жарақатын жеткерген ҳəм бул ҳалат судланыўшының ѳзи тəрепинен де инкар етилмей, жəбирлениўши ҳəм гүўалар кѳрсетпелери менен, сондай-ақ ўақыя жазып алынған видеокөринислер менен беккемленген.

Жоқарыда баян етилгенлерге тийкар суд, судланыўшы М.Реймовтың қысман ықрарлық билдирип берген кѳрсетпелерин, оның жазаны жеңиллестириў ушын келтирген ўəжлери деп баҳалап, ол Өзбекстан Республикасы Жынаят кодекси 277-статьясы 2-бөлиминиң «б» бәнтинде нәзерде тутылған жынаятты сәдир еткенликте айыплы деп табылыўы ҳәм оған жаза тайынланыўы тийис деп есаплайды.

Суд, сорастырыў уйымы тәрепинен А.Серженовтың ҳәрекетлери Өзбекстан Республикасы ЖКниң 277-статьясы 2-бөлими «б» бәнти менен дурыс квалификация етилген деп есаплайды. Себеби, Өзбекстан Республикасы ЖКниң 277-статьясы 2-бөлими «б» бәнтинде, бийзарылық, яғный жәмийетте жүрис-турыс қағыйдаларын қастан менсинбеслик, урыў, денеге жеңил дәрежели жарақат жеткериў бир топар шахслар тәрепинен сəдир еткенлик ушын жуўапкершилик белгиленген.

Буннан тысқары, Өзбекстан Республикасы Жоқарғы суды Пленумының 2002-жыл 14-июнь күнги «Бийзарылыққа байланыслы ислер бойынша суд әмелияты ҳаққында»ғы 9-санлы қарарының 1-бәнтинде, жәмийетте жүрис-турыс қағыйдаларын менсинбеслик дегенде нызамларға, әдеп-икрамлық нормаларына, жәмийетте бар болған үрип-әдеп ҳәм дәстүрлерге ҳүрметсизлик түсинилетуғынлығы, нызам мазмунына көре, айыпкер өзиниң ҳәрекетлери менен жәмийет тәртибин бузып атырғанлығын аңлаўы лазымлығы, бунда усы ҳәрекетлер менен жәмийет тәртибин бузыў ортасында себепли байланыс болыўы шәрт екенлиги ҳаққында түсиндирмелер берилген.

Ис ҳалатларына көре, А.Сержанов “Кружка” кафеси алдында жынайый шериги М.Реймов жәбирлениўши А.Пурхановтың жүзине шеп қолы менен урыўы нәтийжесинде еки ортада келип шыққан жәнжелге қосылып бир топар болып, жәмийетлик орында журис-турыс қағыйдаларына қастан ҳүрметсизлик етип, А.Пурхановтың бет-жүзи хәм басына М.Реймов пенен бирге қоллары менен урып оның денесине қастан жеңил жарақат жеткерген ҳəм бул ҳалат судланыўшының ѳзи тəрепинен де қысман тән алынып, суд-медицина экспертиза жуўмағындағы жәбирлениўшиге жеңил дене жарақаты жеткизилгени көрсетилгени менен, жəбирлениўши ҳəм гүўалар кѳрсетпелери менен, сондай-ақ ўақыя жазып алынған видеокөринислер менен беккемленген.

Судланыўшы А.Сержановтың «А.Пурханов оны урғаннан кейин өзин қорғаў мақсетинде қолын силтегенин» билдирип берген көрсетпелерин оның жуўапкершиликтен қутылыў ушын келтирген ўəжлери деп баҳалайды. Себеби, оның бул көрсетпелери видеокөринисте сәўлеленген видеожазыўлар менен инкар етиледи. Сонлықтан, А.Сержанов Өзбекстан Республикасы Жынаят кодекси 277-статьясы 2-бөлиминиң «б» бәнтинде нәзерде тутылған жынаятты сәдир еткенликте айыплы деп табылыўы ҳәм оған жаза тайынланыўы тийис деп есаплайды.
Суд, судланыўшыларға жаза тайынлаў мәселесинде, Өзбекстан Республикасы Жоқарғы суды Пленумының 2006-жыл 3-февраль күнги «Судлар тәрепинен жынаят ушын жаза тайынлаў әмелияты ҳакқында»ғы қарарының 1-бәнтинде, судлардың итибары жынаят ушын жаза тайынлаўда нызамлылық, инсаныйлық, әдиллик ҳәм жуўапкершиликтиң болмай қалмаўы принциплерине қатаң әмел етиўге қаратылыўы,
3-бәнтинде Жынаят кодексиниң 8, 54-статъялары мазмунына көре, жаза әдалатлы болыўы – ҳәр бир ҳалатта индивидуал тайынланыўы, жынаяттың қәсийети ҳәм жәмийетлик қәўиплилик дәрежесине, айыпкердиң шахсына, сондай-ақ, жазаны жеңиллестириўши ҳәм аўырластырыўшы ҳалатларына муўапық болыўы кереклиги ҳаққындағы түсиндирмелерине әмел қылады.

Суд, судланыўшы М.Реймовке жаза тайынлағанда, жынаяттың жағдайын ҳәм қәўиплилик дәрежесин, қылмыстың себебин ҳәм ақыбетлерин, судланыўшының шахсын итибарға алады, жазаны жеңиллестириўши жағдайлар ислеген исинен шын кеўилден пушайман екенин, жәбирлениўшиден кеширим сорап, келтирилген зыян жоқ екенин, жәбирлениўшиниң арза-даўы жоқлығы деп таўып, ал жазаны аўырластырыўшы ҳалатлар анықланбады деп есаплап, бирақ усы халат социаллық интернет тармағында тарқалып, жәмийетшилик арасында көп додалаўларға себеп болып, жәмийетшиликте жынаят ушын жаза тайын (муқаррар) екенлиги сезимин оятыў, келешекте усы сыяқлы жынаятлар сәдир етилиўиниң алдын алыў, судланыўшыны нызамларға хурмет пенен мунәсибетте болыўын тәмийинлеў мақсетинде М.Реймовке айыпланып атырған жынаят санкциясы шеңберинде еркинен айырыў жазасын тайынлаўды, бас шарасын өзгертип, суд залынан қамаққа алыўды лазым тапты.

Суд, судланыўшы А.Сержановқа жаза тайынлағанда, жынаяттың жағдайын ҳәм қәўиплилик дәрежесин, қылмыстың себебин ҳәм ақыбетлерин, судланыўшының шахсын итибарға алады, жазаны жеңиллестириўши жағдайлар ислеген исинен шын кеўилден пушайман екенин, жәбирлениўшиден кеширим сорап, келтирилген зыян жоқ екенин, жәбирлениўшиниң арза-даўы жоқлығы деп таўып, ал жазаны аўырластырыўшы ҳалатлар анықланбады деп есаплап, бирақ усы халат социаллық интернет тармағында тарқалып, жәмийетшилик арасында көп додалаўларға себеп болып, жәмийетшиликте жынаят ушын жаза тайын (муқаррар) екенлиги сезимин оятыў, келешекте усы сыяқлы жынаятлар сәдир етилиўиниң алдын алыў, район аймағында жынаятшылықтан аўлақ аймақты тәмийинлеў мақсетинде А.Сержановқа айыпланып атырған жынаят санкциясы шеңберинде еркинен айырыў жазасын тайынлаўды, бас шарасын өзгертип, суд залынан қамаққа алыўды лазым тапты.

Ис бойынша айғақлы зат - ўақыя хәмде тергеў хәрекетлери жазып алынған үш дана «DVD» дискти жынаят иси менен бирге сақлаўды лазым тапты.

Өзбекстан Республикасы ЖПКниң 454-457, 460, 462-463, 465-468, 471-473, 476-статьяларын қолланып, суд

Ҳ Ү К И М    Е Т Т И:

Судланыўшы Реймов Мелис Балтабаевич (Reymov Melis Baltabayevich) Өзбекстан Республикасы Жынаят кодексиниң 277-статьясы 2-бөлими
«б» бəнтинде нǝзерде тутылған жынаятты сǝдир еткенликте айыплы деп табылсын.

Реймов Мелис Балтабаевичке Жынаят кодексиниң 277-статьясы 
2-бөлими «б» бəнти менен 6 (алты) ай мүддетке еркинен айырыў жазасы тайынлансын. 
М.Реймовке тайынланған жазаны мәнзил колонияда өтеў белгиленсин.
Жазаны өтеў мүддети 2021-жыл 08-июнь күнинен баслап есаплансын.
Бас шарасы өзгертилип, суд залынан дәрхал қамаққа алынсын.
Судланыўшы Сержанов Азамат Жиенбаевич (Serjanov Azamat Jiyenbayevich), Өзбекстан Республикасы Жынаят кодексиниң 277-статьясы 2-бөлими «б» бəнтинде нǝзерде тутылған жынаятты сǝдир еткенликте айыплы деп табылсын.

Сержанов Азамат Жиенбаевичке Жынаят кодексиниң 277-статьясы 
2-бөлими «б» бəнти менен 5 (бес) ай мүддетке еркинен айырыў жазасы тайынлансын. 
А.Сержановқа тайынланған жазаны мәнзил колонияда өтеў белгиленсин.
Жазаны өтеў мүддети 2021-жыл 08-июнь күнинен баслап есаплансын.

Бас шарасы өзгертилип, суд залынан дәрхал қамаққа алынсын.

Ис бойынша айғақлы зат - ўақыя хәмде тергеў хәрекетлери жазып алынған үш дана «DVD» диск жынаят иси менен бирге сақлансын, судланыўшыларға тийисли гиреў мүлклери сорастырыў дәўиринде оларға тил хат арқалы қайтарып берилгенлиги инабатқа алынсын. 
Ҳүкимге наразы тәреп, 20 сутка ишинде, судланыўшылар ҳәм жǝбирлениўши ҳүким нусхасын алған күннен баслап сол мүддет ишинде усы суд арқалы Қарақалпақстан Республикасы судына апелляциялық тәртипте арза бериўге, прокурор протест келтириўге ҳақылы.

Басшылық етиўши

      
(қолы)
                     И.Алланиязов

Хүким көширмеси негизинен дурыс

